
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam naungan Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,

mudah-mudahan kita semua mendapat hidayah dan taufiq dari Allah SWT.

Khutbah pada hari ini bertajuk: “Kewajipan Warganegara”.

Sebelum itu, khatib ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam
mencegah sebarang bentuk kemungkaran. Demi keharmonian negara tercinta ini, khatib
juga ingin berpesan kepada seluruh umat Islam, agar sentiasa berhati-hati dengan setiap
pertuturan dan tindakan yang boleh menjerumuskan diri sendiri dan orang lain ke lembah

dosa, kekufuran dan kefasigan. Ingatlah firman Allah SWT dalam Surah al-Israa’ ayat 36:

Maksudnya: “Dan janganlah engkau mengikut apa yang engkau tidak mempunyai
pengetahuan mengenainya; sesungguhnya pendengaran dan penglihatan serta hati,

semua anggota itu tetap akan ditanya tentang apa yang dilakukannya’.

SIDANG JEMAAH YANG DIRAHMATI ALLAH,

Sesebuah negara terdiri daripada kuasa, rakyat dan kawasan (wilayah pemerintahan).
Islam telah memiliki acuannya yang tersendiri dan lengkap dalam mentaklifkan manusia
sebagai khalifah di bumi Allah SWT. Manusia tidak dibiarkan terkontang-kanting
menguruskan kehidupan mereka tanpa dibekalkan petunjuk dan panduan dari Allah SWT
dan Rasul-Nya. Maka oleh sebab itu, tidak ada satu bab dalam kehidupan manusia yang
terlepas dari pembicaraan Islam termasuklah dalam bab pemerintahan dan pentadbiran

sesebuah negara.

Imperialisme Barat telah berjaya menanamkan ke dalam pemikiran manusia bahawa
Islam adalah semata-mata agama dan tidak boleh dicampurkan dengan urusan
pemerintahan dan pentadbiran duniawi. Usaha ini bertujuan supaya mereka boleh
mengambil alih pemerintahan dan mengawal negara-negara jajahan mereka menurut
kehendak dan nafsu mereka semata-mata. Hal ini turut menyebabkan ramai umat Islam
berlepas diri dari membicarakan soal pentadbiran, politik, dan aturan pemerintahan

kerana beranggapan Islam tidak boleh dicampur-adukkan dengan politik.

SIDANG JEMAAH YANG DIRAHMATI ALLAH,
Bernegara menurut Islam memerlukan hubungan dan pertalian yang sangat baik antara
pemerintah dan rakyat. Masing-masing pihak diberikan tugas dan peranan tersendiri bagi

memastikan urusan pentadbiran dan aturan pemerintahan negara dapat dilaksanakan

secara adil dan lancar. Islam menggariskan beberapa asas dan aturan dalam bernegara.
Allah SWT berfirman dalam Surah al-Nisaa’ ayat 58-59:

Uml\j’ﬁ; o) A ”’rm§_>\>\’ Al ) conaliT,58 o ré}ibm Hle

Maksudnya: “Sesungguhnya Allah menyuruh kamu supaya menyerahkan segala jenis
amanah kepada ahlinya (yang berhak menerimanya), dan apabila kamu menjalankan
hukum antara manusia, (Allah menyuruh) kamu menghukum dengan adil.
Sesungguhnya Allah dengan (suruhan-Nya) itu memberi pengajaran yang sebaik-baiknya

kepada kamu. Sesungguhnya Allah sentiasa Mendengar, lagi sentiasa Melihat”.

Syeikh Yusuf al-Qaradawi dalam kitabnya Figh al-Daulah menjelaskan bahawa seruan
dalam ayat ini ditujukan kepada para ulil-amri dan penguasa, agar mereka memperhatikan
amanat dan menetapkan hukum secara adil. Mensia-siakan amanat dan keadilan
merupakan ancaman yang ditandai dengan kehancuran umat dan negara. Sabda
Rasulullah SAW:

Maksudnya: “Jika amanat disia-siakan, maka tunggulah kehancurannya. Ada yang
bertanya: Bagaimana mensia-siakannya? Baginda menjawab: Jika urusan diserahkan
kepada bukan ahlinya, maka tunggulah saat kehancurannya”. (Hadis riwayat Imam al-
Bukhari)

Seterusnya Allah SWT mengingatkan pula tanggungjawab rakyat untuk mentaati

pemerintah sebagaimana firman-Nya:

Maksudnya: “Wahai orang-orang yang beriman, taatlah kamu kepada Allah dan taatlah

kamu kepada Rasulullah dan kepada "Ulil-Amri" (orang-orang vang berkuasa) dari

kalangan kamu. Kemudian jika kamu berbantah-bantah (berselisihan) dalam sesuatu
perkara, maka hendaklah kamu mengembalikannya kepada (Kitab) Allah (Al-Quran)
dan (Sunnah) Rasul-Nya - jika kamu benar beriman kepada Allah dan hari akhirat. Yang

demikian adalah lebih baik (bagi kamu), dan lebih elok pula kesudahannya”.

Akhirnya, jika setiap pihak faham dan patuh dengan tugas dan tanggungjawab masing-
masing, insya-Allah, pemerintahan sesebuah negara akan dapat dijalankan secara teratur
dan memudahkan pelaksanaan setiap perancangan dan gerak kerja yang telah diatur.

Negara akan menjadi lebih stabil dan kesejahteraan rakyat akan semakin meningkat.

SIDANG JEMAAH YANG DIRAHMATI ALLAH,

Justeru, mengakhiri khutbah hari ini, khatib ingin membuat beberapa rumusan:

Pertama: Allah SWT tidak membiarkan manusia hidup terkontang-kanting tanpa
dibekalkan panduan dan petunjuk sama ada melalui al-Quran dan para Rasul yang
diutuskan-Nya.

Kedua: Ajaran Islam merangkumi keseluruhan aspek urusan kehidupan manusia
termasuk dalam pemerintahan bernegara.

Ketiga: Para pemimpin dan seluruh rakyat mempunyai peranan dan tanggungjawab
masing-masing yang bersifat saling melengkapi antara satu sama lain. Pemimpin
bertanggungajwab menjalankan pemerintahan secara adil manakala rakyat

bertanggungajwab mentaati dan membantu pemimpin menjalankan pemerintahan negara

agar negara menjadljj.a_c &3} w’:.\b

Allah SWT berfirman dalam Surah al-Nur ayat 55:

Maksudnya: “Allah menjanjikan orang-orang yang beriman dan beramal soleh dari
kalangan kamu (wahai umat Muhammad) bahawa Dia akan menjadikan mereka khalifah-
khalifah yang memegang kuasa pemerintahan di bumi, sebagaimana Dia telah
menjadikan orang-orang yang sebelum mereka: khalifah-khalifah yang berkuasa; dan Dia
akan menguatkan dan mengembangkan agama mereka (agama Islam) yang telah
diredhai-Nya untuk mereka; dan Dia juga akan menggantikan bagi mereka keamanan
setelah mereka mengalami ketakutan (dari ancaman musuh). Mereka terus beribadat
kepada-Ku dengan tidak mempersekutukan sesuatu yang lain dengan-Ku. Dan (ingatlah)

sesiapa yang kufur ingkar sesudah itu, maka mereka itulah orang-orang yang derhaka”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, wabak penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masjid.
Sesungguhnya hanya kepada-Mu jua Ya Allah, doa kami mohon diperkenan dan diterima.

